Жадыра Есенгелді,

                «Серпіннен» серпіліс күтеміз

“Серпін – 2050” бағдарламасының жүзеге асырыла бастағанына биыл 5 жыл. Осы уақыттың ішінде еліміз бойынша 22 мыңнан астам жас білім алып, алды еңбек жолын бастаған екен. Жобаның көздегені халқы тығыз орналасқан оңтүстік-батыс өңірлердегі қыз-жігіттерді маманы тапшы тоғыз облыстың жоғары оқу орындары мен колледжерінде оқытып, жұмысқа орналастыру болатын. Әрі қазағы аз өңірлердің ұлттық-демографиялық жағдайы жақсаратынына бәріміз де қуанып, бағдарламаның нәтиже береріне ел болып сендік. “Серпіннің” “алғашқы қарлығаштары” 2017 жылы туған елді мекендеріне орала бастаған сәтте бағдарламаның солқылдақ тұстары сезіліп қалды.

Сол жылы Бәйкен Әшімов атындағы Петропавл темір жол көлігі колледжін “Серпін” жобасы бойынша 45 түлек бітірді. Олардың 38-і, яғни 85 пайызы теріскейді жерсінбей, туған өңірлеріне оралды. Ақжар ауданындағы Ленинград ауыл шаруашылығы колледжін тамамдаған 22 түлек те теріскейге тұрақтауды жөн көрмеді.

2018 жылы 300-ден астам “серпіндік” өңіріміздің оқу орындарынан түлеп ұшты. Облыстық білім басқармасының әдіскері Зарина Ахметованың айтуынша, былтыр облыстағы 5 колледжді тамамдаған 200-ге жуық “серпіндіктің” 20-сы білімдерін жоғары оқу орындарында жалғастыруға ниет білдірсе, 18-і әскери міндетін өтеуді мақсат еткен. Қалғандары ат басын туған өңірлеріне бұрған. Бұл қыз-жігіттер ветеринария, агрономия, ауыл шаруашылығын механикаландыру сынды өңірімізге аса қажет мамандықтар бойынша білім алды. Яғни, ауыл шаруашылығы қарқынды дамыған облыста бұл мамандарға жұмыстың табылары да анық еді. Әрі білім беру мекемелері түлектерді жұмысқа орналастыру мақсатында облыс кәсіпорындарымен 130-ға жуық келісімшарт жасасқан болатын. Кеткендердің кейбірі ұсынған жұмыстың жалақысын азсынса, енді бірі жақындарының жанында болуды жөн санаған. Жұмыс табылғанымен баспана мәселесі қиындық тудырып отырғанын алға тартқан жастар да бар.
Бүгіндері облысымызда еліміздің оңтүстік өңірлерінен келген 1254 жас білім алып жатса, олардың 1 мыңға жуығы – М.Қозыбаев атындағы Солтүстік Қазақстан мемлекеттік университетінің студенттері. Өрендердің барлығы тегін жатақханамен, стипендиямен, үйлеріне барып-келуге жұмсайтын жолақымен қамтамасыз етілген. Былтыр аталмыш жоғары оқу орны “серпіндіктердің” “алғашқы қарлығаштарын” ұшырды. Сол жолы университет ректоры Серік Өмірбаев “Серпін” бағдарламасымен білім алып жатқан студенттердің 127-сі педагогикалық мамандық иелері атанатынын айтып: “Облыстық білім басқармасымен, аудан әкімдіктерімен кадрларды жұмысқа орналастыру жөнінен келісімшарттар жасасып, бос орындар базасын құрдық. Қазіргі уақытта біздегі “серпіндіктердің” шамамен 67 пайызының болашақ жұмыс орны анықталды”, – деген болатын. Алайда, диплом алған сол 127 жастың 38-і ғана бүгінде облыстағы білім беру мекемелерінде еңбек етуде. Қалғандары туған елді мекеніне кетіп қалған.
СҚМУ-дің оқытушылары да жастарға жасалып жатқан жағдайлар, төлемақылар мен жұмыс орындары жайында түсіндіру жұмыстарын ұдайы жүргізіп жатқандарын айтуда. Қазақшасы мінсіз “серпіндіктерді” мектептер, балабақшалар, басқа да мемлекеттік мекемелер жұмысқа жиі шақыратын көрінеді. Әсіресе, ауылдағы білім ошақтары жоғары білімді мамандарға зәру. М.Қозыбаев атындағы СҚМУ-дің оқытушысы Дина Сағындықова жасалған жағдайларға қарамастан жастардың өңірімізде тұрақтамауына олардың отбасылық жағдайы мен пәтер мәселесі себеп болып отыр деген пікірде.
– “Серпіндіктердің” дені көпбалалы отбасынан шыққан. Ал мемлекеттік бағдарлама оларға сапалы білімді тегін алудың таптырмас мүмкіндігін сыйлап отыр. Студенттердің арасында мамандықты ата-ананың нұсқауымен еріксіз таңдағандар да аз емес. Тұратын пәтердің, оны жалдайтын ақшаларының болмауы туған өңірлеріне оралуға себеп болуда, – дейді  Дина Халелбекқызы. – Жалпы бұл қыз-жігіттердің жергілікті жастарға қарағанда еті тірі екенін мойындаған жөн. Түрлі шараларда белсенділік танытып, білім ала жүріп, даяшы, жүк тасушы, сатушы, аниматор болып жұмыс істейтін жастар бар. Тапқан ақшаларын киімге, азық-түлікке жұмсап, үйлеріне жіберіп те жатады.
Жасаған жақсылықтың қайтарымы ретінде жалындап жұмыс істеп, өңірдің экономикасы мен әлеуметтік ахуалын жақсартуға үлес қосуы тиіс “серпіндіктерге” жергілікті билік үлкен үміт артып отыр. Бұл мәселені облыс әкімі Құмар Ақсақалов ерекше бақылауына алған болатын. Былтыр “Серпіннің” түлектерімен кездескен өңір басшысы: “Қазір өңіріміздегі ауыл мектептеріне, ауруxаналарға, фельдшерлік пункттерге мамандар қажет. Ауылдарға барып, үйленіп, сәбилі болсаңыздар, онда біз сіздерге тегін үй береміз. Әрине, ол қызметтік баспана болады. Тұрғын үйді жергілікті кәсіпкерлер салып береді. Сіздерге арналған осындай жаңа бастамамыз бар”, – деген болатын. Түлектердің дені өңір басшының ұсынысын естісе де, құлақ аспағанын уақыттың өзі көрсетті.
Былтырдан  бастап барлық оқу орындарына бөлінетін мемлекеттік білім гранттарының он пайызы “серпіндіктерге” берілуде. 4 жыл бойы ай сайын шамамен 20 мың теңге көлемінде шәкіртақы, басқа да материалдық көмек түрлерін алып келген жастар дипломдары қолға тиген соң ұсынған жұмысқа да бет бұрмауы “асын ішіп, аяғын тепкенге” сая ма?!
Бағдарлама бойынша оқуға түсіп, жан-жақты қолдауға ие болған жастар міндетті түрде сол облыста қалып, еңбек етуін талап ететін нормативтік құжаттың болмауы – жобаның түпкі мақсатының жүзеге асуына тұсау салып келген болатын. “Серпін” ұлттық білім және инновация палатасының төрағасы Мұрат Әбенов осы жылдың сәуір айында “Qazaqstan” ұлттық телеарнасына берген сұхбатында 2015 жылдың қараша айында ғана мемлекеттік бағдарлама бойынша тегін білім алуға жолдама алған жастардың сол өңірде 3 жыл жұмыс істеуге міндеттелетіні туралы заң бабы қабылданғанын айтты. “Серпіндіктер” осы тақырыптағы сұрақтарын жиі жолдайды. Былтырғы және биылғы түлектерді ешкімнің де күштеп, қорқытып қалдыруына хақысы жоқ. Ал 2015 жылдан бастап оқуға түскен “серпіндіктер”, келесі жылы диплом алатын түлектер заң талабына сәйкес алған білімдерінің қайтарымы ретінде сол аймақта еңбек етуге міндетті. Десек те, жастарды міндеттеуден гөрі, оларға жағдай жасау жағына басымдық беру керек”, – деді палата төрағасы. Сондай-ақ, Мұрат Әбенов бағдарлама алғаш қолға алынған жылдары талапкерлердің білім деңгейіне көп мән берілмегенін, кейін қызығушылық артып, талапкерлердің жоғары ұпай алып, бүгінде 1 орынға 7 адамнан өтініш түсіп жатқанын тілге тиек етті. Бұл жастар бұдан былай үйлеріне асығуға емес, Қазақстанның қай бұрышында жүрсе де сол елді мекенге құт боп дарып, берекелі шаңырақ болып кетеріне зор үміт артатынын жеткізді.
СҚМУ-ді қазақ тілі және әдебиеті мамандығы бойынша тамамдаған түркістандық Ерболат Шалатаев – мемлекет шарапатын дұрыс түсініп, теріскейдің игілігі үшін еңбек етуге ниет еткен жас маман. Ол бүгінде облыс орталығындағы №32 орта мектепте орыс балаларына қазақ тілінен сабақ беруде.
– Мен туып-өскен Түркістан облысында жұмысқа орналасу оңай емес. Адам саны көп болғандықтан, бәсеке де жоғары. Мұнда жұмысқа бір орынға 2-3 үміткерден келсе, оңтүстік өңірде 10-15 адам бақтарын сынайды. Әпкем, екі інім және қарындасым бар. Үйге оралып, әке-шешеме салмақ түсіргім келмейді. Мемлекет көрсетіп отырған жеңілдіктерді дұрыс пайдалана білу керек. Соңымнан ерген інім де “Серпін” бағдарла-масы бойынша білім алып жатыр. “Алма піс, аузыма түс” деген санадан арылатын кез келді. Өз болашағын ойлап, ертеңіне сенген жас осы жақта қалып, берген мүмкіндікті дұрыс пайдалана алады. Қиындықтарға мойымаған жөн. Бас аман болса, баспана мәселесі де шешіледі, – дейді жас ұстаз артынан еріп келе жатқан жерлестеріне ағалық ақылын айтып. Өзге жастармен қатар Ерболатты да ауылға жұмысқа шақырған екен. Ол облыс орталығында жұмыс істеуді жөн көрген. Бүгінде достарымен бірге пәтер жалдап, жұмыс істеп жүрген жігіт осы жылы отау құрмақ ниетте.
Ерболаттай өзге “серпіндіктер” де сергелдеңге салынбай, Солтүстік өңірде соны серпіліс жасайтынына сенгің-ақ  келеді.

